Հ Ի Մ Ն Ա Վ Ո Ր ՈՒ Մ
Հայաստանի  Հանրապետության  ազգային  վիճակագրական  ծառայության            <<2015թ. Հայաստանի ժողովրդագրության և առողջության հարցերի հետազոտություն >> ծրագրի արտաբյուջետային հաշվի միջոցների ծախսման 2015 թվականի նախահաշիվը հաստատելու, Հայաստանի Հանրապետության 2015 թվականի պետական բյուջեում և Հայաստանի Հանրապետության   կառավարության   2014   թվականի  դեկտեմբերի  18-ի N 1515-Ն որոշման մեջ փոփոխություններ և  լրացումներ կատարելու մասին>> ՀՀ կառավարության որոշման  նախագծի                                                                       ընդունման

Անհրաժեշտությունը

Սույն որոշման նախագծի ընդունման անհրաժեշտությունը պայմանավորված է  այն հանգամանքով, որ Առողջապահական և սոցիալական ծառայությունների արդյունավետության բարելավման շուրջ ԱՄՆ Կառավարության և ՀՀ կառավարության միջև ստորագրված AAG-111-G-10-002 Համաձայնագրի շրջանակում Ամերիկայի Միացյալ Նահանգների  միջազգային զարգացման գործակալության (ԱՄՆ ՄԶԳ) և ՀՀ ազգային վիճակագրական ծառայության (ՀՀ ԱՎԾ) միջև 19.06.2015թ.-ին կնքվել է իրականացման <<նամակ>> (այսուհետ` Համաձայնագիր), որի համաձայն  նախատեսվում է 2015թ.-ի հունիսի 15-ից մինչև 2017 թվականի հունիսի 14-ն ընկած ժամանակահատվածում իրականացնել <<2015թ. Հայաստանի ժողովրդագրության և առողջության հարցերի հետազոտություն>> ծրագրի(այսուհետ` Ծրագիր) ընտրանքային միանվագ հետազոտություն (ՀԺԱՀ-2015): Համաձայն Համաձայնագրի, 2015-2017թթ.-ի համար նախատեսված է ՀՀ ԱՎԾ-ին տրամադրել 466,428,470 ՀՀ դրամ, որոնց փոխանցումները կատարվելու են վեց փուլով:
ՀԺԱՀ-2015-ի ծախսային ուղղություններն են` հետազոտության մինչդաշտային (հարցաթերթերի,  դրանց լրացման ձեռնարկի մշակում, ընտրանքի ձևավորում, հետազոտական անձնակազմի ուսուցում), դաշտային (ՀՀ ողջ տարածքում տեղեկատվության հավաքագրում, որակի հսկիչների ստուգայցեր և այլն) և հետդաշտային աշխատանքների (հավաքագրված տվյալների տրամաբանական ստուգում, ծածկագրում, մուտքագրում, ստուգաճշտում, տվյալների բազայի ձևավորում և այլն) իրականացման ապահովումը: 

      Ընթացիկ իրավիճակը և խնդիրները
      Սույն արտաբյուջետային նախահաշվով անհրաժեշտություն է առաջացել եկամուտների և ծախսերի գծով (մինչև 2015 թվականի  դեկտեմբերի 25-ի համար)   հաստատել  275548.1 հազար դրամ:Վերոնշյալ  գումարի  օգտագործումն  ըստ   նախահաշվի.

-  << Աշխատողների աշխատավարձեր և հավելավճարներ >> հոդվածով նախատեսված 174965.5 հազ.դրամն օգտագործվելու է աշխատանքներում  ընդգրկվող աշխատակիցների աշխատանքի վարձատրության  համար, որոնց հետ  կնքվելու են աշխատանքային  պայմանագրեր,
-  << Կապի ծառայություններ >> հոդվածով   նախատեսված 1535.3 հազար դրամն օգտագործվելու է դաշտային աշխատանքների ժամանակ քարտեզագրող-ցուցակագրողների, նախնական հետազոտության հարցազրուցավարների,  հիմնական  հետազոտության մասնակիցների  համար բջջային հեռախոսահամարների  և  լիցքավորման  քարտերի  ձեռք բերման   նպատակով,  
       -  <<Ապահովագրական ծախսեր>>  հոդվածով  նախատեսված 4651.2  հազ.դրամն օգտագործվելու է դաշտային աշխատանքների ժամանակ հետազոտությունն իրականացնողներին  պատահարներից  ապահովագրելու   համար(USAID/ORC Macro կազմակերպության պահանջով),
          - <<Ներքին գործուղումներ>> հոդվածով նախատեսված 16985.0 հազ.դրամն օգտագործվելու է Ծրագրում ներգրավվելիք աշխատակիցների` դեպի Հայաստանի Հանրապետության տարբեր մարզեր գործուղելու համար, քանի որ  աշխատանքային գործունեությունը  ծավալվելու  է  ՀՀ  ողջ տարածքում:
       -  <<Տեղեկատվական ծառայություններ>> հոդվածով նախատեսված 9476.1 հազար դրամից  8626.1 հազ.դրամն  օգտագործվելու է այլ պոլիգրաֆիական արտադրանքի տպագրման ծառայությունների (հարցաթերթերի տպագրություն, քարտեզագրման նյութերի, ցուցակագրման ձեռնարկի և այլն), իսկ մնացած 850.0 հազար դրամը` դաշտային աշխատանքների ժամանակ հանրությանը  իրազեկելու  նպատակով, 
- << Մասնագիտական ծառայություններ>> հոդվածով նախատեսված 51825.0  հազ.դրամն օգտագործվելու  է Հայաստանի Հանրապետութնան ողջ տարածքում իրականացվող հետազոտության ժամանակ քարտեզագրման-ցուցակագրման համակարգողների  ստուգայցերի, ավագ աշխատակազմի ստուգայցերի, փորձնական հետազոտության դաշտային աշխատանքների իրականացման, 13 թիմերի կողմից դաշտային աշխատանքների  իրականացման,  դաշտային  համակարգողների,  որակի ստուգողների  և  ավագ   աշխատակազմի   ստուգայցերի  կազմակերպման նպատակով  ուղևորափոխադրման  ծառայությունների  ձեռքբերման համար,
- <<Ներկայացուցչական ծախսեր>>  հոդվածով նախատեսված 2400.0 հազ.դրամն օգտագործվելու է  ՀՀ  ազգային վիճակագրական ծառայության դահլիճում անցկացվելիք ծրագրի փորձագետների և անձնակազմի հետ խորհրդակցությունների ժամանակ սուրճի ընդմիջման կազմակերպման  նպատակով:
- <<Վարչական սարքավորումներ>> հոդվածով նախատեսված 13710.0 հազ.դրամն օգտագործվելու է անհրաժեշտ համակարգչային տեխնիկա (անհատական համակարգիչներ,  տպիչներ, պրոյեկտոր և այլն) ձեռք բերելու  նպատակով:
        Տվյալ բնագավառում իրականացվող քաղաքականությունը
  Նպատակն է  բարելավել բնակչության, առողջության և սնուցման վերաբերյալ տվյալների հավաքագրումը, վերլուծությունը և ներկայացումը, ինչպես նաև դյուրացնել նշված տվյալների կիրառումը պլանավորման, քաղաքականության մշակման և ծրագրերի իրականացման ընթացքում:
      Կարգավորման նպատակը և բնույթը
Սույն որոշման նախագծով առաջարկվում է հաստատել արտաբյուջետային միջոցների ծախսերի նախահաշիվը:Արտաբյուջետային միջոցների ծախսերի նախահաշվի հաստատման անհրաժեշտությունը նպատակ է հետապնդում ապահովել իրականացվելիք Ծրագրի ֆինանսավորման գործընթացը: 
        Ակնկալվող արդյունքը

        Ծրագրի  իրականացման արդյունքում կբարձրանա  իրազեկությունը  առողջության ոլորտի լայն շրջանակ ունեցող խնդիրների վերաբերյալ: Այն կնպաստի  տեղական կազմակերպությունների  կարողությունների  հզորացմանը՝  բնակչության առողջության վիճակի և առողջապահական  ծառայությունների վերաբերյալ տվյալների որակի ու հասանելիության բարելավմանը: ՀԺԱՀ-2015թ.-ի շրջանակում տվյալները  կհավաքագրվեն  երկրի մակարդակով  ներկայացուցչական ընտրանքի  հիման վրա, որում ներգրավված են լինելու վերարտադրողական տարիքի  (15-49 տարեկան) մոտ 7500  կին  և  2800  տղամարդ: 

        Նախագծի մշակման գործընթացում ներգրավված ինստիտուտները և անձինք


Սույն Նախագիծը մշակվել է ՀՀ ազգային վիճակագրական ծառայության ֆինանսատնտեսագիտական   բաժնի  կողմից:

    Իրավական ակտի նախագծմանն ու քննարկմանը հասարակության մասնակցության մասին

 ՀՀ կառավարության որոշման նախագծմանն ու քննարկմանը հասարակության  մասնակցության մասին կետը կիրառելի չէ, քանի որ նախագիծը օրենքով տրված լիազորությունների իրականացմանն է վերաբերում: 

                                         Տ Ե Ղ Ե Կ Ա Ն Ք
Հայաստանի Հանրապետության ազգային վիճակագրական ծառայության <<2015թ. Հայաստանի ժողովրդագրության և առողջության հարցերի հետազոտություն>> ծրագրի արտաբյուջետային հաշվի միջոցների ծախսման 2015 թվականի նախահաշիվը հաստատելու, Հայաստանի Հանրապետության 2015 թվականի պետական բյուջեում և Հայաստանի Հանրապետության   կառավարության   2014   թվականի  դեկտեմբերի  18-ի N 1515-Ն որոշման մեջ փոփոխություններ և  լրացումներ կատարելու մասին  ՀՀ կառավարության որոշման նախագծի ընդունման կապակցությամբ Հայաստանի Հանրապետության պետական բյուջեի ծախսերի և եկամուտների մասերում  էական ավելացման կամ նվազեցման մասին
Հայաստանի Հանրապետության կառավարության որոշման նախագծի ընդունման կապակցությամբ Հայաստանի Հանրապետության պետական բյուջեի ծախսերի և եկամուտների մասերում ավելացումները կկազմեն  275 548.1 հազար դրամ: 
Տ Ե Ղ Ե Կ Ա Ն Ք
Հայաստանի Հանրապետության ազգային վիճակագրական ծառայության      <<2015թ. Հայաստանի ժողովրդագրության և առողջության հարցերի հետազոտություն>> ծրագրի արտաբյուջետային հաշվի միջոցների ծախսման 2015 թվականի նախահաշիվը հաստատելու, Հայաստանի Հանրապետության 2015 թվականի պետական բյուջեում և Հայաստանի Հանրապետության   կառավարության   2014   թվականի  դեկտեմբերի  18-ի N 1515-Ն որոշման մեջ փոփոխություններ և  լրացումներ կատարելու մասին  ՀՀ կառավարության որոշման նախագծի ընդունման կապակցությամբ այլ նորմատիվ իրավական ակտերի ընդունման  անհրաժեշտության մասին
ՀՀ կառավարության որոշման նախագծի ընդունման կապակցությամբ այլ իրավական ակտերում փոփոխություններ և լրացումներ կատարելու անհրաժեշտություն չի առաջանում:
ՀՀ   ազգային   վիճակագրական                                   
            ծառայության նախագահ                               Ստեփան Մնացականյան

